
   

 

 

                         ВАРАҚАИ ИТТИЛООТӢ                                                          

 

Тоҷикистон бо дастгирии Бонки ҷаҳонӣ ислоҳоти иқтисодиро 
суръат мебахшад  

ВАШИНГТОН, 1 июли соли 2026 — Шӯрои директорони иҷроияи Бонки ҷаҳонӣ грантро дар ҳаҷми 
100 миллион доллари ИМА аз ҳисоби Ассотсиатсияи байналмилалии рушд (IDA) барои дастгирии 
ислоҳоти бунёдии иқтисодӣ, а он ҷумла дар соҳаҳои рақамӣ, авиатсия ва энергетика тасдиқ намуд. 
Ҳадафи ислоҳоти мазкур бунёди иқтисоди кушода ва таъсиси шумораи бештари ҷойҳои кории 
дорои музди меҳнати баландтар дар Тоҷикистон ба ҳисоб меравад.  

Лоиҳаи дуюми дастгирии сиёсати рушд дар доираи Барномаи “Тоҷикистони рақобатпазир ва 
фарогир” дар барномаи якуми ин барнома асос меёбад, ки он моҳи августи соли 2025 тасдиқ гардид 
ва дастовардҳои Ҳукумати кишварро дар иҷрои уҳдадориҳои худ оид ба гузаронидани ислоҳот 
инъикос мекунад.  

Мутобиқи Стратегияи миллии рушди Тоҷикистон барои давраи то соли 2030 барномаи ислоҳот ба 
беҳтар намудани дастрасии хизматрасониҳои рақамӣ ва нақлиёти ҳавоӣ, таъмини истифодаи 
самараноки энергия ва дар маҷмӯъ ба вусъатдиҳии шуғли пурмаҳсул дар кишвар нигаронида 
шудааст. Сарфи назар аз рушди устувори иқтисодӣ, Тоҷикистон ҳанӯз аз интиқоли маблағҳои пулӣ 
ва сармоягузориҳои давлатӣ аз ҳисоби манбаъҳои беруна вобастагии назаррас дорад. Ин ба 
зарурати ташаккули бахши хусусии пурзӯртар ва бештар рақобатпазири қобили таъсиси шумораи 
бештари ҷойҳои кории дорои музди меҳнати баландтар таъкид мекунад. 

"Тоҷикистон ҷонибдории воқеии худро ба ислоҳот нишон дод," гуфт Гаэл Раббаланд, намояндаи 
доимии Гуруҳи Бонки ҷаҳонӣ дар Тоҷикистон. “Мо интизорем, ки барномаи мазкур дар 
табдилдиҳии уҳдадориҳои ислоҳотӣ ба беҳбудиҳои воқеӣ дар зиндагии мардум ва вусъатдиҳии 
имкониятҳо барои соҳибкорӣ, аз ҷумла дар таъмини хизматрасониҳои интернетии бештар 
дастрас, беҳсозии алоқаи нақлиётӣ ва баланд бардоштани эътимоднокии мусофиркашонии 
ҳавоӣ, ҷолибтар гардонидани бахши энергетика барои сармоягузориҳои хусусӣ, таъмини кӯмаки 
иҷтимоии бештар мақсаднок ва инчунин боло бурдани сатҳи шаффофият ва ҳисоботдиҳии 
корхонаҳои давлатӣ кӯмак мерасонад.”   

Барномаи мазкур ба дастгирии ислоҳоте нигаронида шудааст, ки иқтисодиётро кушодатар ва 
бештар рақобатпазир мегардонанд. Дар соҳаи телекоммуникатсия интизор меравад, ки чораҳои 
такмилдиҳии идоракунии тақсимоти спектри радиобасомадҳо ва тақвияти рақобат имкон медиҳанд, 
ки арзиши дастрасӣ ба интернет коҳиш дода шуда, дастрасӣ ба хизматрасониҳои рақамӣ васеъ 
гардонида шавад. Дар соҳаи авиатсияи гражданӣ интизор меравад, ки механизмҳои нави шаффофи 
нархгузорӣ ва ислоҳот дар самти танзими назорати бехатарӣ рақобатпазирӣ ва дастрасии 
хизматрасониҳои зерсохтори фурудгоҳ беҳтар намуда, теъдоди бештари ширкатҳои ҳавопаймоиро 
ба бозор ҷалб мекунанд. Бо мақсади ҳавасмандгардонии ҷалби сармоягузориҳои хориҷӣ ба 
иқтисодиёт барнома пешниҳоди хизматрасониҳои мусоидат ба сармоягузорон, ташкили 
механизмҳои ҳалли баҳсҳо ва соддагардонии расмиёти гирифтани иҷозат барои корро низ пешбинӣ 
менамояд. 

Баҳри таъмини шароитҳои нисбатан баробар барои соҳибкорӣ Ҳукумат ҳаҷми умумии кӯмаки 
имтиёзноки давлатиро коҳиш медиҳад, шаффофиятро тавассути ташкили феҳристи оммавии 
чораҳои дастгирӣ баланд мебардорад ва қонуни навро дар бораи рақобат, ки ба таҳкими назорати 
бозор ва таъмини риояи қонун нигаронида шудааст, таҳия мекунад. Ислоҳот имкон медиҳанд, ки 
самаранокии идоракунӣ ва шаффофияти корхонаҳои давлатӣ дар натиҷаи сахттар намудани 

талабот нисбати ифшои маълумот ва ҷорӣ кардани стандартҳои идоракунии корпоративии мувофиқ 
ба меъёрҳои байналмилалӣ, баланд бардошта шавад. 

Дар бахши энергетика пешрафти назаррас дар ислоҳоти тарофаҳо ва баланд бардоштани 
самаранокии кор ба даст омадааст. Илова бар ин, беҳбудиҳои назаррас дар самти ҷудокунии 
маблағ, ки ба таҳкими низоми идоракунӣ ва боло бурдани сатҳи шаффофият ва инчунин ба 
фароҳам овардани шароитҳои мусоид барои сармоягузорони хусусӣ ба манбаъҳои 
барқароршавандаи энергия нигаронида шудаанд, ба назар мерасанд. Ин ба қонеъгардонии 
талаботи афзоянда ба нерӯи барқ мусоидат намуда, дар баробари ин сарбориро ба буҷет коҳиш 
медиҳад. Интизор меравад, ки ислоҳоти мазкур ба таҳкими низоми энергетикӣ ва коҳишдиҳии 
вобастагӣ аз зерсохтори марказонидашуда, ки ба ҳодисаҳои табиӣ ба монанди обхезӣ ва ярч 
бештар осебпазир аст, мусоидат хоҳанд намуд.  

Бо мақсади дастгирии муассиртари хонаводаҳои осебпазир Ҳукумати кишвар методологияи 
пешниҳоди кӯмаки суроғавии иҷтимоиро бознигарӣ ва нав кард. Ислоҳоти иловагӣ дар соҳаҳои 
маориф ва тандурустӣ имкон медиҳанд, ки сатҳи шаффофияти буҷет дар натиҷаи нашри 
маълумотҳои муфассал дар бораи тақсимот ва хароҷоти маблағҳои буҷетӣ дар сатҳи мактабҳо ва 
муассисаҳои кӯмаки аввалияи тиббию санитарӣ, баланд бардошта шавад. 

Интизор меравад, ки дар якҷоягӣ ислоҳоти мазкур суботи иқтисодиро таҳким бахшида, ба рушди 
бахши хусусӣ ва таъсиси ҷойҳои кории нав мусоидат мекунанд, сифати идоракунии давлатӣ ва 
самаранокии бахши давлатиро баланд мебардоранд ва рушди бештар фарогир ва устуворро дар 
Тоҷикистон дастгирӣ менамоянд. Барномаи ислоҳот ба таъмини фоидаи максималии иқтисодӣ аз 
сармоягузориҳои бузург ба Лоиҳаи сохтмони Нерӯгоҳи барқи обии (НБО) Роғун  ва манфиат 
овардани ин сармоягузориҳо ба қишри камбизоат ва осебпазири аҳолии кишвар нигаронида 
шудааст. 

Гуруҳи Бонки ҷаҳонӣ яке аз бузургтарин манбаъҳои маблағгузорӣ ва дониш дар ҷаҳон барои 
кишварҳои рӯ ба тараққӣ маҳсуб меёбад. Айни замон Ассотсиатсияи байналмилалии рушд (IDA) дар 
Тоҷикистон 25 лоиҳаро ба маблағи умумии 1,93 миллиард доллари ИМА маблағгузорӣ мекунад. 
Корпоратсияи байналмилалии молиявӣ (IFC) сандуқи сармоягузориро дар ҳаҷми 69 миллион 
доллари ИМА идора намуда, ҳафт муштарии бахши хусусиро дастгирӣ мекунад. 

Маълумоти иловагӣ дар бораи фаъолияти Бонки ҷаҳонӣ дар Тоҷикистон: www.worldbank.org/tj  
  
Моро дар Facebook пайгирӣ намоед: https://www.facebook.com/WorldBankTajikistan   
Хабарҳои навин тавассути X: http://www.twitter.com/worldbankeca   
Наворҳо дар YouTube: http://www.youtube.com/worldbank  

